
OTILIA GONZÁLEZ MÁRQUEZ
Modista, 23/01/1949 - 07/01/2007 

Emigrou a Suíza de moi nova, onde traballou durante tres anos na fábrica de 
fíos Viscosse. Coseu para varias fábricas e tamén na súa propia casa, traballo 
ao que lle dedicaba moitas horas. 
A súa destreza cosendo traxes de noiva era tan grande que non necesitaba 
patróns para a súa elaboración. Foron moitas as mozas que confiaron nela para 
facer o seu traxe soñado. 
O seu bo humor, profesionalidade e xenerosidade convertérona nunha persoa 
moi querida.

DOLORES ESTÉVEZ SAYANES
23/01/1951 

Con 28 anos, ao enfermar seu pai, veuse de Madrid para coller as rendas do 
negocio familiar, unha tenda de ultramarinos chamada Alimentación Loli. 
Dende entón, dedicou a súa vida a atender o negocio, que hoxe é dela, e a 
coidar dos seus cinco fillos, dos seus pais e da súa casa.
Muller emprendedora e traballadora, sempre se mantivo firme para o seu 
negocio e para a súa familia.

CARMEN CORTIÑAS FERNÁNDEZ
23/03/1930 

É unha muller social e participativa, ademais de moi traballadora. 
Dedicou toda a súa vida ao coidado da súa familia, dos seus pais e da casa. 
Como o seu home traballaba todo o día fóra, tivo que ocuparse tamén do 
campo para axudar na economía familiar. Non dispoñía de maquinaria que lle 
axudara a traballar a terra, polo que o tiña que facer coas súas propias mans.
Hoxe en día, pode dicirse que os seus fillos, os seus trece netos e os dez 
bisnetos a enchen de alegría cada día.

CARMEN SALGUEIRO MÉNDEZ
05/12/1934 

Viviu nos tempos difíciles da ditadura, pero creceu forte. Casou con José 
Figueroa aos 28 anos, con quen fundou unha familia de seis fillos. 
É unha muller moi traballadora. Dedicouse aos traballos do campo e ao coidado 
dos animais, ao tempo que atendía unha granxa avícola e un almacén de 
pensos ata a súa xubilación.

TERESA DIZ FAJO
02/05/1946 - 06/10/2009 

Tere, así era como lle chamaban, naceu, creceu e viviu en Donas. Dedicou toda 
a súa vida a traballar como carteira, profesión que herdou de seu pai. Era a 
encargada das parroquias de Donas, Mañufe e Borreiros.
Tiña un carácter alegre e simpático e gustáballe axudar aos demais, o que a 
levou a recibir o cariño de todo aquel que a coñecía.

NIEVES GAVIÑO NANDÍN
24/06/1934 - 12/10/2009 

Comezou sendo modista e a súa casa acabou converténdose no punto de 
recollida do pan, do leite e das gasosas de toda a veciñanza. De aí xorde a idea 
de poñer unha tenda, e anos máis tarde un bar.
Era unha muller intelixente, inquieta, emprendedora, cuns principios 
moi sólidos para súa época, e que sempre estivo atenta para axudar 
desinteresadamente a calquera que o necesitase.

MARÍA PUMAR ARRÓN
Maruja do Bravo, 12/07/1927 - 28/04/2000

Comezou na hostalería no ano 49, xunto co seu marido e os seus cuñados, no 
numero 17 da rúa Real de Vigo e, anos despois, continuou á fronte da tenda, 
do bar e da casa de comidas Casa Bravo en Peitieiros. Este negocio estaba 
ao seu nome e rexentouno durante o tempo en que o seu home andaba 
embarcado. Sen horarios nin vacacións, pero dona dos seus cartos, esta nai 
de catro mulleres e un home inculcoulles a todos eles a importancia de teren 
independencia económica. Muller afouta e amable, é lembrada polo seu 
espírito solidario e pola súa xenerosidade.

JOSEFA FERNÁNDEZ ALONSO
5/08/1950

Leva vendendo pan de millo na praza de abastos dende fai máis de trinta anos. 
Quedou viúva moi nova e tivo que facerse cargo de tres fillos, da súa nai  
e da súa irmá. Traballou arreo no campo e, ao non ser isto suficiente  
para sacar adiante a súa familia, decidiu comezar a facer pan do millo  
que ela mesma cultivaba.
É unha muller rural, traballadora e autónoma, que enriquecía e completaba as 
sardiñadas do Val Miñor co pan que ela mesma facía.

ISABEL GONZÁLEZ RIAL
30/09/1946

Cando tiña 6 anos, comezou a interesarse pola música, grazas a un caderno de 
solfexo que había na casa de seus pais. O primeiro instrumento que aprendeu a 
tocar foi o clarinete. Porén, ao haber na súa casa cinco músicos, tivo que dar un 
paso ao lado. Con 40 anos, foi á escola de solfexo que tiña a Banda de Música de 
Vincios, e converteuse na primeira muller maior idade en ir á escola. 
Para ela, a música é algo imprescindible e ocupa un lugar moi importante  
na súa vida. 

MARÍA ÁNGELES DOMÍNGUEZ PÉREZ
Taxista, 02/08/1965

Buscaba resultados distintos, quería ter autonomía para gozar e coidar da súa 
familia e, ao mesmo tempo, contar cun traballo remunerado.
Xurdiulle a posibilidade de acceder ao mundo laboral do transporte ao xubilarse 
seu pai, de profesión taxista. Foi a primeira muller taxista de Gondomar en 
1991, actividade que desempeñou durante 30 anos. 

IRENE ALONSO ROADE
23/10/1924 - 22/11/2014

En 1970, xunto co seu home, rexenta unha gasolineira no centro  
de Gondomar, co que se converteu na primeira muller de Gondomar 
relacionada con este ámbito.
Tras quedar viúva, constrúe unha segunda gasolineira en Mañufe, que pasa a 
ser un negocio familiar que aínda se mantén hoxe en día.
Foi unha muller loitadora e moi traballadora.

ÉLIDA GONZÁLEZ COSTAS
Mestra, 09/12/1936 - 19/11/2015

A súa profesora Dolores foi a que lle inculcou a importancia da formación para 
poder valerse por si mesma.
Inicia a súa carreira como mestra nacional en Zamora, pero fai un alto para 
fundar, xunto co seu home, José Casás, a Academia de Bacharelato San Vicente 
en Mañufe.
Mestra por vocación, sempre falou con afecto dos seus alumnos e alumnas, 
aos que lles dedicou a súa carreira con entrega e compromiso.

